
Aurten betetzen dira eun urte Azkue jako zala. Be-
re goramenak agertu ziran ZERUKO ARGIA 76 eta 78 
zenbakietan, eta nere gogoa ezta oraingoan bere bizitza 
edo laneri buruzkoa, idazki au bere oroitzaz badakart 
ere. 

Azkueren zenbait lan, aspalditik aituak zeudenak, 
makiñatxobak kostatu zait banan-bana an eta emen 
arkitzea, artalde Sakabanatuaren ardi galduak balira be-
zela. 

Zerbait jakin naiak mugitzen ninduan bearrezko 
iduritzen zaizkidan liburu garesti aien atzetik. Liburu 
garestiak izan ere, billatzea ainbeste kostatu zitzaidan 
aiek. Donostia eta Bilboko bibliotekak orren urruti 
izatearren, bearrezkoa nuen Azkueren zenbait liburu 
jakingarrirekin jabetzea. 

Orduan, ames bat uste nuen Iztegiaren bi tomoak 
arkitzea eta Euskalerriaren Yakintza-ren lenengo libu-
rua, aitua, nekez arkitu nuen Madrilgo Marroles libu-
ru-dendan. Ura osatu ondoren. Morfología vasca nuen 
beste ardi galdu estimagarri bat edonundik arkitu bear 
nuena. 1955-garren urteko otsallean. Antonio Guzmán-
ek, Madrildik au ere, korreoz bialdu zidan. Aurreko 
orri batean, Azkue beraren letraz, eskeintza zuen: «A 
mi carísimo amigo Pepin Vilallonga. Jefe de la Acción 
Jurídica del Instituto Internacional de Cooperación In-
telectual. Resurrección María de Azkue, Bilbao, 
28-X-1965». Nunbait, "carísimo amigo» aren ondorengo 
batek merke saldu zuan. Au izaten da azkenerako li-
buruen burubidea. 

Baña, dana dala, Morfología etxean neukan. Nere 
esparruan. 

Asieran, zer pentsatu bear nuan, billa nenbillen ardi 
galdu oien bidez Azkue bera urrago arkitu bear nuela 
bere pena eta pozen sentipenez. Baña, orrela zan. Li-
buru bakoitzak mezu berri bat ekarren. 

Euskal izkindea, gazterik egin zuan pekatu artatik 
(berak orrela aitortua) asi eta Iztegiaren bi tomoak ar-
te, urteak eraman nituan ardi galduak biltzen. 

Bearrezkoenekin jabetu nintzanean, nerekautan esan 
nuen, orain ezkeroz, ainbeste ardi galdu batu ondoren, 
bilketaren irudigurri besterik ez bada ere, Ardi galdua 
izeneko nobela ere arkitu bear det. Azkue-ren literatu-
ra era geiegi etsegin ez banuen ere, merezi zuan. Nere 

esparrura sartu nuan artalde aretan, ez zan itxura Ardi 
galdua faltu izatea. 

Zorioneko azken "ardi gatdua". era bitaTik, egun ba-
tean Manterola liburu-dendako baztertxo batean egoan 
"beeka!» balego bezela. Ta, ezin ba utzi. Artu ta es-
parrura eraman nuen, bere artaldeari alkartzera. 

Egun batzuetara, irakurtzeko artu nuanean, oartu 
nintzan Jose Maria Zuazti Leaburu-ko erretoreari es-
keinia zegoala 1918-garren urtean. Beste zenbait ardi 
galduk bezela, arek ere bazuan bere ugazabaren mar-
kia. Baña gero, irakurtzen niarduala, orritarte batean 
korreozko txartel bat arkitu nuen Azkuek Zuaztiri egi-
ña, ardiaren kaparra balitza bezela, eta au jartzen zuan: 

« + Bilbotik, 31-XII-1918. 

Adiskide maitea: Zure eskutitza artu nuen. Egu-
nean berean bidali nizkizun 200 Ardi.,. (artalde osoa). 
Mila esker. Peseta binan saltzen ditugu edo, zeatzago, 
eztitugu saltzen. Eztet inor nere ondoan salerozle — 
sudurdunik. Nerau, neronez, utsa naiz onetako gauze-
tarako. Eztet, Bilbon izan ezik, inun saltzen jarri. Do-
nostian ta beste uri anditxoenetan norbait balitz, eune-
ko onenbesteko bat duela, zeregin au artu nai lukeana, 
ni pozik eta lasai. Gorantzi aundiak eta ugari Eztu ba-
lio-ri. Beste orrelako zerbait darabilt esku-artean. Uda-
rarte gaitz izango da ni orreruntz joan al izatea. Astun-
en berririk eztet. Zurea. R.». 

Azkue beraren eskuz idatzia da. 

Bertan ematen du artalde osoaren berri eta baita 
euskeraren zauritzarena ere. "Milla urte igaro ta ura 
bere bidean...» Ori da euskeraren gaitz nagusia. 

Nortzuk ote ziran Eztu balio eta Astun? Biak ote 
ditu soñean gure literaturak? Ez nuke ezetzik esango. 

Baña Azkueren aurrera jokatzeko indarra ere or 
agiri da. Euskeraren alorrean lanik geien egin duan gi-
zona. Lan sakona eta zabala. Beste edonun egin batu 
askozaz ere geiago baliatuko zana. Nerekin dedan, bere 
eskuz egindako korreo txartel onek gauza asko adieraz-
ten ditu. Pitxi estimagarri bezela dut. Beste erri batean 
bere mallako lana egin duan batena balitza autografoz-
ko txartel au, asko balioko zuan. Bere lanak bezela. 
Baña, emengoa danez, azalean duan erregearen selloak 
askoz geiago balio du filatetikarako. 


